
Aryesha Stavah

ఆర్యేశస్తవః

వారణదనుజవిపక్షం విరచితవినతౌఘవిఘ్నవిచ్ఛేదమ్ ।
వేతణ్డతుణ్డమాద్యం   విగలన్మదగణ్డమణ్డలం   వన్దే ॥
అతులితతున్దిలవిగ్రహమనర్ఘతుహినాంశుశకలశేఖరితమ్    ।
అమలైకరదమనోహరమంవిరతమాకణ్ఠకరిణమహమీడే   ॥
స జయతి సుమేరుధన్వా సమస్తసురసేవ్యపాదపాథోజః ।
సున్దరసుధాంశుకలికాశోభితమకుటః  సదాశివో దేవః ॥ ౧॥
తస్య హి దేవస్య పరం మహతో మహిమానమతిమనోవాచమ్ ।
శ్రుతిరపి  నిగదితుమనలం కా శక్తిర్భవతి మాహగర్వాచామ్ ॥ ౨॥
తదమితమహిమవతో మాం తథాప్యనర్ఘాః  ప్రచోదయన్తి  గుణాః ।
తదముష్య నవనకరణే యథామనీషం యతేఽహమీశస్య ॥ ౩॥
కుణ్డలి (మణ్డి )తమూర్తిః కాకోలాస్వాదశమితజగదార్తిః ।
కలితనతేహితపూర్తిః కలయతు కుశలం ప్రభగ్నపురకీర్తిః  ॥ ౪॥
మదయుతమహోక్షయానం మన్దరవికటతటకన్దరశయానమ్   ।
మకుటతటఘటితశశినం మదనారాతిం భజేఽనిశం వశినమ్ ॥ ౫॥
శిక్షితవిపక్షదక్షః శిరసా సురసిన్ధుధారణే  దక్షః ।
శితభసితౌఘవలక్షః సోఽయం భూయాత్ సుఖాయ నిటిలాక్షః ॥ ౬॥
కరవృతకురఙ్గవర్యః  కమలాక్షాకలితబహువిధసపర్యః ।
కార్ముకకనకాహార్యః కుశలం దిశతాద్ రథాఙ్గశశిసూర్యః  ॥ ౭॥
పరికరఫణిగణమకుటీమణివరపటలీమయూఖపిహితాశః ।
పాణిపయోజవిరాజత్పినాకపరశుః స పాతు సర్వజ్ఞః  ॥ ౮॥
లమ్బితభుజఙ్గహారం  లలాటతటచుమ్బిలోచనో దారమ్ ।
లసతు మహో హృది వారం లాఞ్ఛితమకుటాగ్రకుముదినీజారమ్  ॥ ౯॥

మృగధరమణివరచూడం మఞ్జులపురసిన్ధుమాలికాపీడమ్   ।
మర్దితనతజనిపీడం  మహీఘ్రవరశిఖరవిరచితక్రీడమ్   ॥ ౧౦॥
దరహసితరుచిరరదనం దలితసరోజాతసహజసద్వదనమ్ ।
దివ్యమహోభరసదనం దృగగ్నినిర్దగ్ధదర్పభృన్దనమ్    ॥ ౧౧॥
మిహిరజమరణదచరణం మనోజ్ఞకైలాసగిరివరాభరణమ్   ।
మామకమనసి విహరణం మహస్తనోతు ప్రపన్నజనశరణమ్  ॥ ౧౨॥
నిగమశిరఃస్థితిభాజం  నిశాకరస్పర్ధినిజముఖామ్భోజమ్  ।
నిర్మితిభృతిహృతిబీజం నిఖిలస్యాద్యం నమామి జగతోఽజమ్ ॥ ౧౩॥
నతకృతకారుణ్యరసం నఖముఖనిర్భిన్నవిశ్వసృట్శిరసమ్ ।
నరవాహనరచితరసం నవాస్థిమాలాకలాపలసదురసమ్  ॥ ౧౪॥
వటతరు(వరమూల) జుషం వరమునిసన్దోహవిమలబోధపుషమ్  ।
విదధే దక్షిణవపుషం విషయం భజనస్య భూరిమోహముషమ్ ॥ ౧౫॥
కబలితగలధృతగరలః కర్తా పాయాదపారమహిమా విరలః ।
కలితోపాసనసరలః కరుణాజలధిః కటాక్షవీచీతరలః ॥ ౧౬॥
కమలజమౌల్యవసానం కలయే గిరిశం కరీన్ద్రచర్మ  వసానమ్ ।
కామ్యవరాన్ ప్రదదానం  కలితతపోభ్యః కిరాతముక్తినిదానమ్ ॥ ౧౭॥
వ్యవహితసత్త్వోన్మేషం విమూఢజనవఞ్చనాత్తతామసవేషమ్ ।
కలయేఽస్తాఖిలదోషం కృతయమబిభ్యన్మృకణ్డుతనుభవపోషమ్  ॥ ౧౮॥
విష్ణుగవేషితచరణం  విరిఞ్చికృతమూర్ధమార్గణాచరణమ్   ।
వికటజటాభరభరణం విలసత్కైలాసశిఖరవిస్ఫురణమ్  ॥ ౧౯॥
సమ్భృతసుమేరుధనుషం సవ్యశరీరార్ధశైలపతిజనుషమ్   ।
స్వీకృతకిరాతవపుషం స్వసేవనాసక్తసవ్యసాచిపుషమ్ ॥ ౨౦॥
గలవిగలద్గరలఘృణిశ్యామలనలినస్రగుజ్జ్వలోరస్కమ్    ।
ముఖశశిరిఙ్ఖత్స్మితరుక్సుఖితాచలదుహితృలోచనచకోరమ్  ॥ ౨౧॥
సారససగన్ధవదనః  సతతస్థితిపూతపితృవనీసదనః  ।
సస్మితసున్దరరదనః  సోఽవతు సంవర్తకృతజగత్కదనః ॥ ౨౨॥
సవితృశశిదహననయనః సాధితవినమద్వరాభయానయనః ।

సమ్భృత హిమగిరిశయనః స్వభజనసజ్జన్ముముక్షుముక్త్యయనః  ॥ ౨౩॥
దృప్యద్రుహిణముఖాబ్జద్రుహ్యత్ఖరనఖరఖణ్డచన్ద్రమసమ్       ।
దుర్మదదక్షక్షపణప్రచణ్డభుజదణ్డవీరభద్రభటమ్     ॥ ౨౪॥
నిర్జితజగదవనీతం  నిగమశిరఃక్షీరనీరనిధినవనీతమ్ ।
హృది॥యమిభిర్జవనీతం  హరం భజే రజతశైలకల్పవనీతమ్  ॥ ౨౫॥
సరసిజసనాభినయనం సుధాంశుసచ్ఛాత్రవదనకమనీయమ్  ।
కున్దసగన్ధరదాలిం   కోకనదశ్రేణిసహచరచ్చరణమ్  ॥ ౨౬॥
స్మితశిశుహంసోత్తంసం లోచనలోలమ్బసమ్భృతోల్లాసమ్  ।
శ్యామలకలగలనాలం వన్దే తవ దేవ వదనకోకనదమ్ ॥ ౨౭॥
భృకుటిభటబ్రహ్మాణం  కటాక్షకైఙ్కర్యపరవశద్యుపతిమ్  ।
పదపరిచారకలేఖం రసనాచలనప్రతీక్షపద్మాక్షమ్  ॥ ౨౮॥
వికటహరిద్రూపపటం  నికటతటాటత్ప్రభూతభూతఘటమ్ ।
ఉద్భటభైరవపుటమటముత్కటనటనం  నమామి కపటనటమ్ ॥ ౨౯॥
అమితతరబోధజలనిధిరపరిమితైశ్వర్యశేవధిః  సతతమ్ ।
అవతు హరనామకం మామస్తమితోత్పత్తివృద్ధిహాని  మహః ॥ ౩౦॥
పాతు స మాం పరమేశః పృథ్వీధరచాపరోపరూపరమేశః ।
సవ్యతనౌ రమణీ యం శ్లిప్యతి  శోణా సితాంశుభరరమణీయమ్ ॥ ౩౧॥
అఖిలైరదృశ్యకోశోఽప్యభ్రసరిద్దృష్టనిజజటాజూటః     ।
హర్యనిరీక్ష్యపదాబ్జోఽప్యన్తకహృదయేక్షితాఙ్ఘ్రిసరసిరుహః   ॥ ౩౨॥
వ్యాఘపదవిషయమౌలిర్విధాతృదుర్దర్శమస్తకోఽపి  పరమ్ ।
భృశతరమమూర్తరూపోఽప్యవనతసేవార్థమష్టమూర్తిధరమ్   ॥ ౩౩॥
చచసామగోచరోఽపి హి వేదాన్తవచఃపరమ్పరావిషయః ।
ఏకోఽపి నైకరూపో  వ్యాప్నోతి పరః శివోఽఖిలం లోకమ్ ॥ ౩౪॥
గజముఖజనకాయ నమో గిరిజాక్షీన్దీవరేన్దుబిమ్బాయ   (నమః) ।
అఖిలనిదానాయ నమోఽస్త్వనన్తకల్యాణగుణనిధానాయ  (నమః) ॥ ౩౫॥
అసదృశవిభవాయ నమోఽస్త్వచిన్త్యసచ్చిత్సుఖస్వరూపాయ (నమః) ।
ప్రకటితతత్త్వాయ  నమః ప్రణవాక్షరపఞ్జరాచ్ఛకీరాయ   (నమః) ॥ ౩౬॥

ప్రముషితమోహాయ  నమః పృథ్వీధరదుహితృపుణ్యపాకాయ (నమః) ।
ఆశ్రితముక్తాయ  నమోఽస్త్వవికలకైవల్యదానదక్షాయ  (నమః) ॥ ౩౭॥
ఫణిపతిభూషణమూర్తిర్వినాయకాక్రాన్తపరిసరః   సన్తతమ్ ।
శ్యామతరకన్ధరాభస్త్వమేవ  సాక్షాచ్ఛివాచ్యుతో భవసి ॥ ౩౮॥
శుచిశశి(సప్తహ)యాక్షం శోభనకరచారుశేఖరతరాబ్జమ్  ।
సాధు వృషాకపిమీడే సోత్కణ్ఠశ్రీసమావృతోరస్కమ్   ॥ ౩౯॥
శ్యామలవిషధరరూపం విష్టపసన్దోహవర్ధనవ్యగ్రమ్     ।
కరివరదానవిదగ్ధం  కుమారజనకం వృషాకపిం వన్దే ॥ ౪౦॥
శఙ్కర హర మే దురితం శశాఙ్కసచ్ఛాత్రగాత్ర  హర మేదురితమ్ ।
మమ కరుణామ్బునిధే హి స్వాన్తే తవ పాదపద్మమాశు నిధేహి ॥ ౪౧॥
పాతు మహాదేవో మాం ప్రార్థితమర్థం    ప్రదాయ  స సదేవోమాం (? ) ।
యస్య చరిత్రం  వేదప్రకరో  దివ్యాత్త ళతం(? ) పవిత్ర వేద ॥ ౪౨॥
వసనవిభిన్నగజేశ వ్యాధప్రవరాపవర్గకృన్నగజేశ   ।
మామఘపారావారం ప్రపన్నసన్త్రాణదృష్టపారావారం    (? ) ॥ ౪౩॥
సీమాపరిమితధామా కాచిత్ కలధౌతశిఖరినిర్జితధామా  ।
అవనతవసుధాభరదా నివసతు(హృది) దేవతా నవసుధాభరదా ॥ ౪౪॥
శఙ్కరశర్వసదాశివగిరిశమహాదేవవామదేవాదిః ।
నామాలిరేవ శివ మే కాలత్రయక్షపణకరణతామయతామ్  ॥ ౪౫॥
నటతు త్వన్నామసుధాతురఙ్గచలయో  మమేశ జిహ్వాగ్రే ।
నిఖిలతపోధనరసనానటీకులావిరతనాటనాచార్యః ॥ ౪౬॥
అహమలసః సేవాయాం శివ తవ మన్దస్త్వదర్చనాసు   పరమ్ ।
అప్యసకృద్ ధ్యానవిధౌ విస్మృతిభాగస్మి తదపి మాం పాహి ॥ ౪౭॥
సత్కర్మభృశవిరక్తో భగవన్ దుష్కర్మకర్మఠః సోఽహమ్ ।
మమ గుణవైషమ్యమిదం  వినివర్తయితుం త్వమేవ చతురోఽసి ॥ ౪౮॥
షడరిషు కారుణికోఽహం సుచాపలస్త్వత్పదాబ్జవిస్మరణే  ।
ఈదృశవిషమమనీషాం కురు మే గిరిశ ప్రతిక్రియావిషయామ్   ॥ ౪౯॥
కర్షన్తి   షడరయోఽమీ పాతయితుం పాపకూపకుహరే మామ్ ।
ఆవధ్యేన్ద్రియపాశైః   పాలయ హర దాసదాసోఽస్మి ॥ ౫౦॥

ప్రణతప్రాణిగణానాం   ప్రమోహసర్వస్వమోషకం  భీమమ్ ।
శ్రుతిశిఖరగహనలీనం  తస్కరపతిమీశ వక్తి వేదస్త్వామ్ ॥ ౫౧॥
నిజశివతామక్షోభ్యామప్యఖిలాపూతవస్తుసంసర్గాత్  ।
అటసి ద్విపదపశూనాం పితృవనభూమిం పరీక్ష్య దర్శయితుమ్ ॥ ౫౨॥
ఆబధ్య మోహపాశైః  కుమతిపశూన్ హృది తిరోహితం యమినామ్ ।
త్వామఖిలా దర్శయతి శ్రుతిరీశ్వర  తే తథాపి న విదన్తి ॥ ౫౩॥
శివ తవ పరమైశ్వర్యం  పదే పదేఽపి ప్రకాశితం  శ్రుతిభిః  ।
పిదధత్ కపటతమోభిః కుమతీన్ వఞ్చయసి భిక్షువేషేణ ॥ ౫౪॥
శివ భవదాజ్ఞామయమప్యక్షయవాత్సల్యభాజనం  తేఽహమ్ ।
ఇతి సత్క్షృత్యమశేషం  త్యజామి మాం పాహి పాహి పాహి పునః ॥ ౫౫॥
సత్యపి పరమైశ్చర్యే  శ్రుతివిదితే  గిరిశ తే ముముక్షుభ్యః ।
వదతి దిగమ్బరతా తే వైరాగ్యమనన్యదేవసామాన్యమ్  ॥ ౫౬॥
పిఞ్జరమరీచికూటః  ప్రసాధనేన్దూదయాద్రివరకూటః    ।
తావకమౌలికిరీటస్తనోతు శుభమీశ తవ జటాజూటః ॥ ౫౭॥
శివ తవ నిటాలఫలకం శివాంశభూతస్వవామలసదలకమ్ ।
నిజదృక్కుఙ్కుమతిలకం నితరాం న తనోతి విస్మితం కిలకమ్ ॥ ౫౮॥
శేవరశశికరపాతశ్రితప్రమీలం   శుచేర్విహారగృహమ్ ।
నిటేలతటాన్తర్నిలయం నమామి తవ దేవ నయననీరరుహమ్ ॥ ౫౯॥
నిజరథపదపరిణామం నిఖిలరథాఙ్గీచకోరపుణ్యఫలమ్  ।
నిరూపధికృపారసార్ద్రం  నౌమి తవేశాన నయనయోర్యుగలమ్ ॥ ౬౦॥
భతి శ్రితరుచివృన్దం   బ్రహ్మోపేన్ద్రప్రతీక్షితస్పన్దమ్     ।
భ్రూయుగమసితం  తవ శివ ముఖరాకేన్దోః  కలఙ్కరఙ్కురివ ॥ ౬౧॥
శ‍ృసితశ్రుతితతికాన్తాం  శివాముఖామ్భోజసౌరభక్రాన్తామ్  ।
శివ తవయోగశ్రాన్తాం  శ్రయామి  నాసాం త్వదక్షిభృత్స్వాన్తామ్ ॥ ౬౨॥
తవ పరశివ వచనామృతతటాకతటపద్మరాగసోపానమ్ ।
శుభతరమధరోష్ఠం  తే శ్రయామి  భవదాస్యజలజకిఞ్జల్కః  ॥ ౬౩॥
పాటలభవదధరోష్ఠప్రవాలహిన్దోళగర్భకృతఖేలమ్    ।

తమ్భృతసకలాహ్లాదం  స్మరామి రమ్యం స్మితార్భకం హర తే ॥ ౬౪॥
శివ తవ దశనశ్రేణిర్వాగమృతవ్రాతబుద్బుదప్రతిభః    ।
స్ఫురతి తవాన్తచ్ఛన్నస్వభావసంసిద్ధసత్త్వరాశిరివ   ॥ ౬౫॥
హర తవ హసితచ్ఛలతో హరతి మనః కోఽపి కోకవైరిశిశుః  ।
ఆరుహ్య చారు ఖేలన్నరుణాధరపద్మరాగపీఠం తే ॥ ౬౬॥
హసితహిమాంశుశిశుస్తే హర బాగమృతాబ్ధిసమ్భవః  కోఽపి ।
తవ (ముఖప)రిణతిభాజో లుఠతి శశాఙ్కస్య పూర్వజస్యాఙ్కే ॥ ౬౭॥
సరసహిమాచలతనయాసఙ్గీతసుధాని (పానభూమి)నిభమ్ ।
దివ్యం శ్రుతియుగమీడే  దృగబ్జవిశ్రాన్తిమణ్డపం     మృడ తే ॥ ౬౮॥
మఞ్జులమణ్డనకుణ్డలకుణ్డలిపతివిదితమార్దవాతిశయమ్      ।
స్ఫాటికమణిముకురాభం కపోలఫలకం కరోతు కుశలం తే ॥ ౬౯॥
అతులాపదవినివేశ్యం త్వనునయసమయే శివాపరామృశ్యమ్ ।
ధ్యాతృహృదైకస్పృశ్యం  తవ చుబుకం భాతి దివ్యదృగ్దృశ్యమ్  ॥ ౭౦॥
స్మితశిశుహంసోత్తంసం లోచనలోలమ్బసమ్భృతోల్లాసమ్  ।
శ్యామలకలగలనాలం వన్దే తవ దేవ వదనకోకనదమ్ ॥ ౭౧॥
హర హసితాఙ్ఙ్కురహీరైరవతాదధరోష్ఠపద్మరాగాభ్యామ్    ।
ఖచితం శక్రమణిభ్యాం  కనీనికాభ్యాం చ తవ ముఖం ముకురౌ ॥ ౭౨॥
మమ తు హృదలిరనపేతస్పృహః స్వపీడామపీశ మోచయితుమ్ ।
తవ ముఖసరసిజసుషమామరన్దలహరీం  పునః పునర్లిహతి  ॥ ౭౩॥
తం మతిరనుగచ్ఛతి మే వాగపి శమ్భో సతీవ భర్తారం
తేషాం ప్రేషకభూతః  ఫలదాతా చ త్వమేవ భవసి విభో ॥ ౭౪॥
సరసిజసమవిషమదృశం శేఖరశిశుజాతిజాతయువసదృశమ్ ।
అమలం తవ భవ తాదృశమాననమీడే మృడేతరాసదృశమ్ ॥ ౭౫॥
హర దరహసితజ్యోత్స్నాసుహితశివాదృక్చకోరవరభిథునమ్ ।
ముఖవిధుమకలఙ్కం తే మానసహరిణోఽయమారురుక్షతి మే ॥ ౭౬॥
అమృతకరోఽప్యకలఙ్కం సరసిజమపి చన్ద్రసన్నిధేర్వికచమ్  ।
ఆననమప్రతిబిమ్బం  దర్పణమపి దేవ దీప్యతే హర తే ॥ ౭౭॥

అత్రేదృగుద్భూతిరుచం  సత్రిదృగుద్భూతిరుచమపీశ  తవ ।
సుమయకరమపి మనసా విస్మయకరమాస్యముకురమీక్షేఽహమ్ ॥ ౭౮॥
శశపశుమధుపాలిభ్యాం శివ సంసర్గాత్  కలఙ్కితే అబ్జే ।
స్వచ్ఛద్విజతతిసఙ్గాత్  స్మితకీర్తిమతః కథం ముఖస్య సమే ॥ ౭౯॥
స్ఫురదహిహారావిరలః సమస్తభువనాభయాయ భృతగరలః ।
సుఖయతు తవ శర్వ గలః స్వకాలిమాక్రాన్తభుజశిరోయుగలః   ॥ ౮౦॥
అజగవపరశుధరౌ నమదభీతివరదానపారదృశ్వానౌ ।
కృతభువనావనహననౌ కరౌ వరౌ తే శుభఙ్కరౌ భవతామ్ ॥ ౮౧॥
గలరుచికృతతతమాలం గీరపదం తే స్వకాన్తితులితతమాలమ్ ।
కర్కశకుచపరమాలఙ్కృతసవ్యమురః పునాతు శివ పరమాలమ్ ॥ ౮౨॥
ఘవనతరకాలిమఝర్యా రాజతి ధారేవ రోమరాజిస్తే ।
రాలకమ్బూదరపూర్తేర్గలితా  హరనాభిగహ్వరే పతితా ॥ ౮౩॥
ధృథుతూరవరకృత్తివృతం ప్రచురమణీఖచితసర్పసూత్రధృతమ్   ।
రకలయే రుచిరత్వభృతం కటితటమీశాన మనసి తే నిభృతమ్ ॥ ౮౪॥
హర తవ గిరివరకన్యాకరసరసిజసౌకుమార్యసారవిదౌ ।
ఊరూ కరికరచారూ హరతామచిరేణ దురితభారం మే ॥ ౮౫॥
చరణసరోరుహనాలే చిన్తకచిత్తాధ్వధావనే జవనే ।
అనఘే హర తవ జఙ్ఘే అఘసఙ్ఘాతం  మమాశు ఘాతయతామ్ ॥ ౮౬॥
ప్రణతామరవరమౌలిప్రసూనమకరన్దసమ్భృతం    శివ తే ।
చరణసరోరుహయుగలం చుమ్బతి మమ చిత్తచఞ్చరీకోఽయమ్ ॥ ౮౭॥
భవ తవ పదయోర్యుగలం భవతః కైవల్యకల్పభూమిరుహః  ।
కిసలయయుగమివ మృదులం మూలతలాఙ్కురితముల్లసత్యరుణమ్  ॥ ౮॥
ప్రణతమనోరథదోహం  ప్రసృమరశోణతరకిరణసన్దోహమ్   ।
ప్రణమామి  శమితమోహం పదమీశ తవ ప్రసాదకామోఽహమ్  ॥ ౮౯॥
ధర్మవపుః శతకోటిర్ధరమర్దితపఙ్క్తికణ్ఠభుజనిజకోటి     ।
పాతు పదం సురమకుటీపాకారిశిలాలివాసరాజీవకుటీ ॥ ౯౦॥
పాతి న పరశివకమలం పరమాపహృతస్మరన్మనస్కమలమ్ ।
ప్రాప్తభవాపదకమలం  ప్రపన్నమాశు  త్వదీయపదకమలమ్ ॥ ౯౧॥

తవ కృతమఙ్ఘ్రిపరాగైర్భజతాం   భవసిన్ధుశోషణాధ్యయనమ్  ।
ఉత్కటనటనస్రస్తాదుమాపతే  తే కపర్దబన్ధాత్   కిమ్ ॥ ౯౨॥
మార్దవముఖ్యాగారం  మఖభుఙ్మకుటసుమసౌరభోద్గారమ్  ।
పదమురు నటనోదారం పాతు తవాన్విష్యదాదిభూదారమ్ ॥ ౯౩॥
పల్లవదత్తనికారం  ప్రచణ్డనటనాస్తకాల్యహఙ్కారమ్   ।
హృతనతహృదయవికారం హరచరణం నౌమి నీరజాకారమ్ ॥ ౯౪॥
అహితతివిహితకలాపం మహితం వపురీశ సహితశైలసుతమ్  ।
నిజహితనిహితకటాక్షం సుహితయమి స్తౌమి హితదోషభరమ్ ॥ ౯౫॥
త్రిదశదయారసభరితం  త్రిణతసుమేరుత్వచిత్రనిజచరితమ్   ।
త్రిపురహరం  మేదురితం త్రిలోచనం  ధామ హరతు మే దురితమ్ ॥ ౯౬॥
గిరివరవసతి సదారం గలబిలనిగృహీతక్ష్వేడ(న) భయదారమ్ ।
ప్రబలజలన్ధరదారం   పాతు మహః కిమపి పార్వతీదారమ్ ॥ ౯౭॥
అణి(...)చిరమభిలషితం తే సేవనమవిదన్తమర్థనారీతిమ్  ।
కుత్సితవిషయవిధేయం స్వీకురు మామీశ కిఙ్కరత్వేన ॥ ౯౮॥
అనల్లశిఖాతీతేన  స్యూతతరం శిశిరయాఘజాతేన ।
అమృ।తసరిచ్ఛీతేన స్మరహర తవ మామపాఙ్గపాతేన  ॥ ౯౯॥
చిరకర్మపాశవద్ధం  చలకమలోల్లాసకల్పితశ్రద్ధమ్    ।
మామీశ షడరివిద్ధం  మోచయమోహేన భృశతరాశుద్ధమ్  ॥ ౧౦౦॥
తవ శివ దృగన్తపాతస్తారయతాన్మాం భవామ్బునిధిపోతః ।
నిజహృదయాధారేణానీతః కారుణ్యకర్ణధారేణ  ॥ ౧౦౧॥
నియమకృత్యైకరతం  పాలయ నిరయేఽథవేశ పాతయ మామ్ ।
మద్ వనభరవిన్యసనం త్వయి విదధే త్వామహం తు విశ్వాస్య ॥ ౧౦౨॥
ఆర్యేశస్తుతిరేషా త్వార్థాభిధవృత్తవిరచితగ్రథితా   ।
స్యాదేవ మోదదా మే విదుషాం శబ్దార్థగూఢసారవిదామ్   ॥ ౧౦౩॥
ఇత్యార్యేశస్తవః సమాప్తః ।

